
Berdintasun legearen ajea 

Maider Cilveti 

Antropologiako eta filosofiako lizentziaduna, Plazandreok-eko kidea 

Euskal Autonomia Erkidegoan berdintasun legea dugu. Zehazki, Emakumezkoen eta Gizonezkoen Berdintasunerako Legearen Proiektua. Eusko Legebiltzarrean eztabaidatu zen otsailaren 17an. Lurraren legearen inguruko eztabaida eta bozketaren ondotik berdintasun legea izenarekin gure belarrietara iristen ari dena etorri zen. Legearen eztabaida bakarrik. Izan ere, hurrengo egunean bozkatu zen, otsailaren 18an. Ezohiko prozedura ezohiko legearentzat?

 Oso zaila zen lege proiektuak aurrera ez egitea. Batez ere lege honek ezertara behartu ez eta zigorrik jasotzen ez duenean. Bizi dugun demokrazia global honek berdintasun kontzeptua unibertsal moduan, egia absolutu eta desiragarri moduan irudikatu du. Eraginkorra da. Honen aurrean eztabaidak kikiltzen baitira, automatikoki. Edota beste konpromiso politiko baten aurrean, beti ere garrantzitsuagoa kontsideratzen dena, eztabaida mugatu egiten da. Tresna zinez indartsua, sinistu egin dutelako pertsona askok. Zer esanik ez berdintasuna hitza emakume hitzaren edo emakumeei erreferentzia egiten dion hitz baten ondoan suertatzen denean. Diskurtso politiko sinplea. Oso erraz ikasten da eta oposizio politiko arina du. Hemendik, Emakumezkoen eta Gizonezkoen Berdintasunerako Legearen proiektua zalantza txinpart handiegia harrotu gabe ondo zegoela ondorioztatu zen; maila politikoan eta jendartearen mailan. Okerrena, egunerokotasunean emakumeen eta gizonen arteko berdintasun praktikoa lortzeko nahikoa dela ere ondorioztatu zen.Zer gertatzen da emakumezkoak lege baten subjektu garenean? Emakumezkoak lege hori egon aurretik baino egoera hobeagoan geratzeko eszenografia eskaintzen omen zaigula. Susmo txarrak alde batetara utziaz, gizonezkoek dituzten zenbait eskubide emakumezkoei ere aplikatzeko ahalegintzat eta/edo emakumeak beraiei dagozkion eskubideak ez urratzeko ahalegintzat hartu beharko genuke. Baina honako ahalegin honek maila ugari ditu. Demokrazia eguneratua, berdintasunaren izenean berriz ere, emakumezkoengana hurbiltzen da eta zenbait eskubide eskaintzen dizkie. Gutxi batzuk eta askotan aplikazio egokirik gabekoak. Izan ere emakumeen berdintasuna pausoz pausokoa izan beharrekoa da instituzioen begietan: bozkatzeko eskubidea, etxetik kanpo lan egiteko eskubidea, abortatzeko eskubidea, beraien bortxatzaile eta hiltzaileak zigortuak izango direnaren eskubideak, festetan diskriminatuak ez izateko eskubideak. Beraz, berdintasuna lortzeko lege integralen borondatea zientzia fikziozkoa gertatzen zaigu. Borondate hau garatzeko, lehendabizi hausnarketa eta kritika sakonak egin behar baitzaizkio gure eguneroko bizitzak duen testuinguru sexistari. Legeetan eta legeen aplikazioan ere honako testuinguru sexista honek dirau, ez baita bat-batean desagertzen. 

Demokrazia parte hartzailea, bizi dugun demokraziaren ezaugarri esanguratsuenetako omen da. Horrela, Emakundek abiatutako lege proiektua, egun legea, jendartearen parte hartzea posible eginez eraman da aurrera. Jendarteak parte hartze horretan esandako eta proposatutako gehienak barneratu gabe. Edozein jendarte mugimendu eta instituzioen arteko harremana gutxitan izan da ona, eta nahi baino gutxiagotan eraginkorra. Instituzionalizatutako mezua beti ere motz geratzen da helburu politikoei erantzutera bideratua dagoenean.Feminismo mugimendu ezberdinetatik zein bestelako jendarteko mugimenduetatik ere gure zuzenketak egin genizkion lege proiektuari. Mugimendu feministetatik egindakoak entzun nahi izan dituenak jadanik entzun ditu hitzaldi, solasaldi eta prentsaurreko ezberdinetan. Paperetan ere jaso eta banatu ditugu. Demokrazia parte hartzailearen berme moduan, Emakundek berak lege proiektuaren inguruan jaso dituen zuzenketak bere web gunera eraman ditu, eta zuzenketa hauetako bakoitza zergatik alde batera uzten den edo zergatik onartzen den ere azaltzen du. Berriz ere instituzioak dauka azkeneko hitza, izan ere zuzenketak aurrez-aurre eztabaidatzeko eta adosteko aukera gutxi izan da. Demokrazia parte hartzailea boterean dagoen alderdiaren denbora mugetara moldatzen da. Lege proiektua legealdi honetarako onartuta egotera. Eta honen aurrean zer? Honako lege honen inguruan eztabaida piztu nahi dugu. Gure urteetako hausnarketa eta aldarrikapenak ez ditu lege honek jasotzen eta gainetik lege honek ez du ezertara behartzen. Beste behin ere eta berdintasunaren diskurtsoari estuki jarraikiz, asmo onetan oinarritzen dira bere artikulu guztiak. Gainetik, beste behin ere, Euskal Herriko mugimendu feministen ahotsak itzalean mantentzeko arriskua dakar honako lege honek. Berdintasun lege baten bitartez emakume eta gizonezkoen arteko berdintasuna lortuko denaren ustea zabal dezake. Jadanik jendartean dezente zabaldutako ustea baldin bada honako hau, zer esanik ez, legeen mirarietan sinisten dutenek: emakume eta gizonen arteko berdintasuna bitan bermatuta pentsatuko dute. Otsailaren 17an legebiltzarraren aurrean bildu ginen kontzentrazioan. Honako lelo hau eraman genuen: Berdintasunaren aldeko benetako konpromisoa. Kontzentrazio eta lelo bateratu baten inguruan bildu ginen. Ondoren, jendarte eragile eta talde feminista ezberdinek Bizkai, Araba eta Ermuko Asanbladak, Bilgune Feminista, Plazandreok, Zero Tailer Soziologikoa, Amalatz, Argiri, Bidasoaldeko Emakumeak, Mugarik Gabe, ELA, ESK, EILAS eta LAB-ek gure iritziak, proposamenak eta aldarrikapenak plazaratzeko espazioaren bila abiatu ginen. Batzuk legebiltzarraren barruan, beste batzuk legebiltzarraren kanpoaldean. Euskal Herriko mugimendu feminista askotarikoa da eta emakumeen hitza edonon nahi dugu! 



